
Srebrenica/Göttingen
25 godina nakon srebreničkog genocida (11.7.)

Dokumentacija Društva za ugrožene narode o traumi žrtava koje su preživjele genocid 
Za nešto manje od dvije sedmice, 11. jula, biće obilježena 25. godišnjica genocida u Srebrenici. Tim povodom Društvo za ugrožene iz Njemačke (njemački Gesellschaft für bedrohte Völker, GfbV) objavljuje danas dokumentaciju "Srebrenica - 25 godina nakon genocida: Djeca i žene ponovo su marginalizirani i traumatizirani" (njemacki: ). Dokumentacija govori o četvrt stoljeća patnji koje su preživjele žrtve genocida pretrpjele od 1995. godine do danas. Ona se bavi traumom generacija, negiranjem genocida, zanemarivanjem zapadnog Balkana od strane međunarodne zajednice i stalnim oklijevanjem Ujedinjenih naroda da se suoče s vlastitim propustima. 
"Ovom dokumentacijom dajemo glas preživjelim žrtvama genocida", izjavila je Jasna Čaušević, koja pri Društvu za ugrožene narode radi na području sprječavanje genocida i realizacije koncepta odgovornosti za propuste u zaštiti stanovnistva (engl. Responsibility to Protect, R2P). "Žene i djeca Srebrenice, koji su izgubili očeve, muževe, braću i sinove, podsjećaju svijet i nas na  trajnu traumu i  povijesnu odgovornost koja iz toga proizlazi za sve nas." Istaknuti stručnjaci iz oblasti istraživanja genocida, međunarodnog prava te ljudskih prava i psihologije analiziraju i klasificiraju  događaje i sagledavaju njihove posljedice. 
"Srebrenica je primjer kako su međunarodna zajednica i Ujedinjeni narodi učinili tragične pogreške prije i za vrijeme genocida 1995. godine", podsjeća na to  Čaušević. "Na genocid su reagirali prekasno i neadekvatno. Dvadeset pet godina kasnije često se ignoriraju problemi poslijeratne generacije, a poricanje tog strašnog genocida postalo je čak i društveno prihvatljivo u velikim dijelovima bivše Jugoslavije, pa i šire."

Nakon trogodišnje opsade, opkoljena istočnobosanska enklava i nekadašnja zaštićena zona UN-a pala je u ruke vojske RS i srpskog generala Ratka Mladića. Najmanje 8.372 dječaka i odraslih muškarca i 571 žena ubijeni su u masovnim egzekucijam pod Mladićevim  zapovjedništvom i po naredbi Radovana Karadžića. Karadžić i Mladić su nakon toga od strane Međunarodnog krivičnog suda za bivšu Jugoslaviju proglašeni krivim za zločin genocida u Srebrenici.
U petak 10. jula 2020. godine Društvo za ugrožene narode će komemoracijom i polaganjem vijenaca odati počast žrtvama  genocida. Komemoracija će se održati u 11 sati u historijskom kompleksu "Neue Wache" u Berlinu (centralni spomenik Savezne Republike Njemacke za žrtve rata i tiranije. Adresa: Unter den Linden 4, 10117 Berlin). Na komemoraciju će biti pozvani članovi njemačkog Parlamenta (Bundestaga) i prijatelji Bosne i Hercegovine. 

